
Shri Shankara Kavacham

શ્રીશઙ્કરકવચમ્

Document Information

Text title : Shri Shankara Kavacham 02 42

File name : shankarakavacham.itx

Category : shiva, kavacha

Location : doc_shiva

Proofread by : Aruna Narayanan

Description/comments : From stotrArNavaH 02-42

Latest update : July 25, 2021

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

February 3, 2023

sanskritdocuments.org



Shri Shankara Kavacham

શ્રીશઙ્કરકવચમ્

ઐશ્વરં પરમં તત્ત્વમાદિમધ્યાન્તવર્જિતમ્   ।
આધારં સર્વભૂતાનામનાધારમવિક્રિયમ્ ॥ ૧॥
અનન્તાનન્દબોધામ્બુનિધિમદ્ભુતવિક્રમમ્ ।
અમ્બિકાપતિમીશાનમનીશં પ્રણમામ્યહમ્ ॥ ૨॥
એકદા મુનયઃ સર્વે દ્વારકાં દ્રષ્ટુમાગતાઃ ।
વાસુદેવં ચ સોત્કણ્ઠાઃ કૃષ્ણદર્શનલાલસાઃ ॥ ૩॥
તતઃ સ ભગવાન્ પ્રીતઃ પૂજાં ચક્રે યથાવિધિ ।
તેષામાશીસ્તતો ગૃહ્ય બહુમાનપુરઃસરમ્ ॥ ૪॥
તૈઃ પૃષ્ટઃ કથયામાસ કુમારપ્રભવં ચ યત્ ।
ચરિતં ભૂમિભારઘ્નં લોકાનન્દકરં પરમ્ ॥ ૫॥
માર્કણ્ડેયમુખાઃ સર્વે માધ્યાહ્નિકક્રિયોત્થિતાઃ ।
કૃષ્ણઃ સ્નાનમથો ચક્રે મૃદક્ષતકુશાદિભિઃ ॥ ૬॥
સૂર્યોપસ્થાનસન્ધ્યાં ચ સ્મૃતિધર્મમનુસ્મરન્ ।
શિવપૂજાં તતઃ કૃષ્ણો ગન્ધપુષ્પાક્ષતાદિભિઃ ॥ ૭॥
ચકાર વિધિવદ્ભક્ત્યા નમસ્કારયુતાં શુભામ્ ।
જય શઙ્કર સોમેશ રક્ષ રક્ષેતિ ચાબ્રવીત્ ॥ ૮॥
જજાપ શિવસાહસ્રં ભક્તિમુક્તિપ્રદં વિભોઃ ।
અનન્યમાનસઃ શાન્તઃ પદ્માસનગતઃ શુચિઃ ॥ ૯॥
તતસ્તે વિસ્મયાપન્ના દૃષ્ટ્વા કૃષ્ણવિચેષ્ટિતમ્ ।
માર્કણ્ડેયોઽવદત્ કૃષ્ણં બહુશો મુનિસમ્મિતમ્ ॥ ૧૦॥
માર્કણ્ડેયઃ -
ત્વં કૃષ્ણ કમલાકાન્તઃ પરમાત્મા જગદ્ગુરુઃ ।

શ્રીશઙ્કરકવચમ્

ભવત્પૂજ્યઃ કથં શમ્ભુરેતત્સર્વં વદસ્વ મે ॥ ૧૧॥
શ્રીકૃષ્ણ ઉવાચ -

સાધુ સાધુ મુને પૃષ્ટં હિતાય સકલસ્ય ચ ।
અજ્ઞાતં તવ નાસ્ત્યેવ તથાપિ ચ વદામ્યહમ્ ॥ ૧૨॥
દૈવતં સર્વલોકાનાં સર્વકારણકારણમ્ ।
જ્યોતિર્યત્પરમાનન્દં સાવધાનમતિઃ શ‍ૃણુ ॥ ૧૩॥
વિશ્વસાધનમીશાનં ગુણાતીતમજં પરમ્ ।
જગતસ્તસ્થુષો હ્યાત્મા મમ મૂલં મહામુને ॥ ૧૪॥
યો દેવઃ સર્વદેવાનાં ધ્યેયઃ પૂજ્યઃ સદાશિવઃ ।
સ શિવઃ સ મહાદેવઃ શઙ્કરશ્ચ નિરઞ્જનઃ ॥ ૧૫॥
તસ્માન્નાન્યઃ પરો દેવસ્ત્રિષુ લોકેષુ વિદ્યતે ।
સર્વજ્ઞઃ સર્વગઃ શક્તઃ સર્વાત્મા સર્વતોમુખઃ ॥ ૧૬॥
પઠ્યતે સર્વસિદ્ધાન્તૈર્વેદાન્તૈર્યો મુનીશ્વર ।
તસ્મિન્ ભક્તિર્મહાદેવે મમ ધાતુશ્ચ નિર્મલ ॥ ૧૭॥
મહેશઃ પરમં બ્રહ્મ શાન્તઃ સૂક્ષ્મઃ પરાત્પરઃ ।
સર્વાન્તરઃ સર્વસાક્ષી ચિન્મયસ્તમસઃ પરઃ ॥ ૧૮॥
નિર્વિકલ્પો   નિરાભાસો નિઃસઙ્ગો  નિરુપદ્રવઃ ।
નિર્લેપઃ સકલાધ્યક્ષો મહાપુરુષ ઈશ્વરઃ ॥ ૧૯॥
તસ્ય ચેચ્છાભવત્ પૂર્વં જગત્સ્થિત્યન્તકારિણી ।
વામાઙ્ગાદભવં  તસ્ય સોઽહં વિષ્ણુરિતિ સ્મૃતિઃ ॥ ૨૦॥
જનયામાસ ધાતારં દક્ષિણાઙ્ગાત્  સદાશિવઃ ।
મધ્યતો રુદ્રમીશાનં કાલાત્મા પરમેશ્વરઃ ॥ ૨૧॥

તપસ્તપન્તુ ભો વત્સા અબ્રવીદિતિ તાન્ શિવઃ ।
સ્તુત્વા તુ વિધિવત્ સ્તોત્રૈઃ પ્રણમ્ય ચ પુનઃ પુનઃ ।

તતસ્તે શિવમાત્માનં પ્રોચુઃ સંયતમાનસાઃ ॥ ૨૨॥
બ્રહ્મવિષ્ણુરુદ્રા ઊચુઃ -
તપઃ કેન પ્રકારેણ કર્તવ્યં પરમેશ્વર ।
બ્રૂહિ સર્વમશેષેણ સ્વાત્માનં વેત્સિ નાપરઃ ॥ ૨૩॥

મહાદેવ ઉવાચ -

કાયેન મનસા વાચા ધ્યાનપૂજાજપાદિભિઃ ।
કામક્રોધાદિરહિતં તપઃ કુર્વન્તુ ભો સુરાઃ ॥ ૨૪॥
દેવા ઊચુઃ -
ત્વયા યત્કથિતં શમ્ભો દુર્જ્ઞેયમજિતાત્મભિઃ ।
સૌમ્યોપાયમથો બ્રહ્મન્ વદ કારુણ્યવારિધે ॥ ૨૫॥
શઙ્કર ઉવાચ -

શ‍ૃણુધ્વં સર્વપાપઘ્નં ભુક્તિમુક્તિપ્રદં નૃણામ્ ।
સહસ્રનામ સદ્વિદ્યાં જપન્તુ મમ સુવ્રતાઃ ॥ ૨૬॥
યયા સંસારમગ્નાનાં મુક્તિર્ભવતિ શાશ્વતી ।
શ‍ૃણ્વન્તુ તદ્વિધાનં તુ મહાપાતકનાશનમ્ ॥ ૨૭॥
પઠતાં શ‍ૃણ્વતાં સદ્યો મુક્તિઃ સ્યાદનપાયિની ।
બ્રહ્મચારી કૃતસ્નાનઃ શુક્લવાસા જિતેન્દ્રિયઃ ॥ ૨૮॥
ભસ્મધારી મુનિર્મૌની પદ્માસનસમન્વિતઃ ।
ધ્યાત્વા માં સકલાધીશં નિરાકારં નિરીશ્વરમ્ ॥ ૨૯॥
પાર્વતીસહિતં શમ્ભું જટામકુટમણ્ડિતમ્ ।
વસાનં ચર્મ વૈયાઘ્રં ચન્દ્રાર્ધકૃતશેખરમ્ ॥ ૩૦॥
ત્ર્યમ્બકં વૃષભારૂઢં કૃત્તિવાસસમુજ્જ્વલમ્  ।
સુરાર્ચિતપદદ્વન્દ્વં   દિવ્યભોગં સુસુન્દરમ્ ॥ ૩૧॥
બિભ્રાણં સુપ્રસન્નં ચ કુઠારવરદાભયમ્ ।
દુરન્તં કમલાસીનં નાગયજ્ઞોપવીતિનમ્ ॥ ૩૨॥
વિશ્વકાયં ચિદાનન્દં શુદ્ધમક્ષરમવ્યયમ્ ।
સહસ્રશિરસં શમ્ભુમનન્તકરસંયુતમ્ ॥ ૩૩॥
સહસ્રચરણં દિવ્યં સોમસૂર્યાગ્નિલોચનમ્ ।
જગદ્યોનિમજં બ્રહ્મ શિવમાદ્યં સનાતનમ્ ॥ ૩૪॥
દંષ્ટ્રાકરાલં  દુષ્પ્રેક્ષં સૂર્યકોટિસમપ્રભમ્ ।
નિશાકરકરાકારં ભેષજં ભવરોગિણામ્ ॥ ૩૫॥
પિનાકિનં વિશાલાક્ષં પશૂનાં પતિમીશ્વરમ્ ।

કાલાત્માનં કાલકાલં દેવદેવં મહેશ્વરમ્ ॥ ૩૬॥
જ્ઞાનવૈરાગ્યસમ્પન્નં નિત્યાનન્દમયં પરમ્ ।
શાશ્વતૈશ્વર્યસમ્પૂર્ણં મહાયોગીશ્વરેશ્વરમ્ ॥ ૩૭॥
સમસ્તશક્તિસમ્પન્નં પુણ્યકાયં દુરાસદમ્ ।
તારકં બ્રહ્મ સમ્પૂર્ણમણીયાંસં મહત્તરમ્ ॥ ૩૮॥
યતીનાં પરમં બ્રહ્મ યતીનાં તપસઃ ફલમ્ ।
સંયમીહૃત્સમાસીનં તપસ્વિજનસંવૃતમ્ ॥ ૩૯॥
વિધીન્દ્રવિષ્ણુનમિતં મુનિસિદ્ધનિષેવિતમ્ ।
મહાદેવં મહાનન્દં દેવાનામપિ દૈવતમ્ ॥ ૪૦॥
શાન્તં પવિત્રમોઙ્કારં જ્યોતિષાં જ્યોતિરુત્તમમ્ ।
શઙ્કરો મે શિરઃ પાતુ લલાટં ભાલલોચનઃ ॥ ૪૧॥
વિશ્વચક્ષુર્દૃશૌ પાતુ રુદ્રઃ પાતુ ભ્રુવૌ મમ ।
ગણ્ડૌ પાતુ મહેશાનઃ શ્રુતી રક્ષતુ પૂર્વજઃ ॥ ૪૨॥
કપોલૌ મે મહાદેવઃ પાતુ નાસાં સદાશિવઃ ।
મુખં પાતુ હવિર્ભોક્તા ઓષ્ઠૌ પાતુ મહેશ્વરઃ ॥ ૪૩॥
દન્તાન્ રક્ષતુ દેવેશસ્તાલૂ સોમકલાધરઃ ।
રસનાં પરમાનન્દઃ પાતુ શઙ્ખૌ  શિવાપ્રિયઃ ॥ ૪૪॥
ચુબુકં પાતુ મે શમ્ભુઃ શ્મશ્રું શત્રુવિનાશનઃ ।
કુચં પાતુ ભવઃ કણ્ઠં નીલકણ્ઠોઽવતુ ધ્રુવમ્ ॥ ૪૫॥
સ્કન્ધૌ સ્કન્દપતિઃ પાતુ બાહૂ પાતુ મહાભુજઃ ।
ઉપબાહૂ મહાવીર્યઃ કરૌ વિબુધસત્તમઃ ॥ ૪૬॥
અઙ્ગુલીઃ  પાતુ પઞ્ચાસ્યઃ પર્વાણિ ચ સહસ્રપાત્ ।
હૃદયં પાતુ સર્વાત્મા સ્તનૌ પાતુ પિતામહઃ ॥ ૪૫॥
ઉદરં હુતભુક્ પાતુ મધ્યં મે મધ્યમેશ્વરઃ ।
કુક્ષિં  પાતુ ભવાનીશઃ પૃષ્ઠં પાતુ કુલેશ્વરઃ ॥ ૪૮॥
પ્રાણાન્ મે પ્રાણદઃ પાતુ નાભિં  ભીમઃ કટિં  વિભુઃ ।
સક્થિની પાતુ મે ભર્ગો જાનુની જનતાધિપઃ ॥ ૪૯॥

જઙ્ઘે  પુરરિપુઃ પાતુ ચરણૌ ભવનાશનઃ ।
શરીરં પાતુ મે શર્વો બાહ્યમાભ્યન્તરં શિવઃ ॥ ૫૦॥
ઇન્દ્રિયાણિ હરઃ પાતુ સર્વત્ર જયવર્ધનઃ ।
પૂર્વે દિશિ મૃડઃ પાતુ દક્ષિણે યમસૂદનઃ ॥ ૫૧॥
વારુણ્યાં સલિલાધીશ ઉદીચ્યાં મે મહીધરઃ ।
ઐશાન્યાં પાતુ ભૂતેશ આગ્નેય્યાં રવિલોચનઃ ॥ ૫૨॥
નૈરૃત્યાં ભૂતભૃત્ પાતુ વાયવ્યાં બલવર્ધનઃ ।
ઊર્ધ્વં પાતુ મખદ્વેષી હ્યધઃ સંસારનાશનઃ ॥ ૫૩॥
સર્વતઃ સુખદઃ પાતુ બુદ્ધિં  પાતુ સુલોચનઃ ।
એવં ન્યાસાદિકં કૃત્વા  સાક્ષાચ્છમ્ભુમયો ભવેત્ ॥ ૫૪॥
નમો હિરણ્યબાહ્વાદિ પઠેન્મન્ત્રં તુ ભક્તિમાન્ ।
સદ્યોજાતાદિભિર્મન્ત્રૈર્નમસ્કુર્યાત્સદાશિવમ્ ॥ ૫૫॥
॥ ઇતિ શ્રીશઙ્કરકવચં સમ્પૂર્ણમ્ ॥

